
Sud Bosne i Hercegovine

Суд Босне и Хецеговине

Broj: S1 3 Iž 049500 24 Iž                                                                
Sarajevo, 02.10.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Maide Bikić kao predsjednika vijeća, Zvjezdane Antonović i Gorana Radevića kao članova vijeća, odlučujući o žalbi političke stranke Demokratska fronta-DF sa sjedištem u Sarajevu, ul. Radićeva broj 8, koju zastupa predsjednik stranke Željko Komšić, izjavljenoj protiv odluke Centralne izborne komisije Bosne i Hercegovine broj: 05-01-07-5-2013/24 od 24.09.2024.godine o utvrđenoj odgovornosti za preuranjenu izbornu kampanju, na nejavnoj sjednici, održanoj dana, 02.10.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu utvrđeno je da je politička stranka Demokratska fronta-DF odgovorna što je Sanel Kajan pristalica političke stranke, aktuelni zastupnik u Zastupničkom domu Parlamenta FBiH, putem društvene mreže Facebook, vršila preuranjenu izbornu kampanju, čime je prekršila pravila ponašanja u izbornom periodu iz člana 7.1 Izbornog zakona BiH, pa joj je na osnovu člana 6.7. stav 2. tačka 1) i primjenom člana 19.9 stav 1. tačka 3) i stav 2. Izbornog zakona BiH izrečena novčana kazna u iznosu od 3.500,00 KM (tri hiljade i pet stotina konvertibilnih maraka). 
Protiv ove odluke žalbu je blagovremeno podnijela politička stranka Demokratska fronta-DF zbog pogrešno utvrđenog činjeničnog stanja i pogrešne primjene materijalnih propisa. Ističe da je objava izvršena na Facebook Sanela Kajana, i da se ista odnosi na njegov stav, kao zastupnika u Parlamentu FBiH o radu lokalnih vlasti u Mostaru, a nikako bilo kakakv oblik radnji koje bi podrazumjevalo izbornu kampanju. Nadalje, navodi da sve što je napisano u pomenutoj objavi predstavlja isključivo prenošenje problema i to iz izborne jedinice u kojoj je Sanel Kajan na Općim izborima 2022. godine dobio povjerenje građana i osvojio mandat u najvišem zakononadvnom tijelu FBiH. Ni u jednom dijelu teksta Kajan ne prezentuje program Demokratske fronte za Lokalne izbore 2024. godine, strogo vodeći računa o pravilima u vezi sa zabranom preuranjenje kampanje, već je isključivo iznosio stavove o općoj političkoj situaciji. Smatra da je Sanel Kajan, u skladu sa svojim zastupničkim mandatom, imao pravo i obavezu informisati javnost o svojim stavovima, te bi svako zaustavljanje ovakvog informisanja predstavljalo svojevrsnu cenzuru koja nije u interesu javnosti i građana, posebno jer se nije radilo o plaćenom oglašavanju. Istče da Sanel Kajan u momentu objavljivanja spornog teksta nije bio kandidat bilo kojeg političkog subjekta, niti su organi Demokrtaske fronte donijeli odluku, da bi Kajan eventualno mogao biti kandidat na Lokalnim izborima 2024. godine, jer isti u momentu pisanja objave nije ispunio Izbornim zakonom propisane uslove da bude kandidat, jer Demokratska fronta-DF kandidatske liste nije predala, te Centralna izborna komisija BiH iste nije ovjerila. Dakle, Sanel Kajan praktično nije mogao predstavljati bilo kojeg kandidata, jer isti u smislu Izbornog zakona, nisu postojali. Navodi, da iznesene poruke predstavljaju kritiku vlasti, odnosno komentarisanje trenutnog stanja u Bosni Hercegovini, te ono što je aktuelna vlast učinila ili propustila učiniti, bez da su upućivane poruke političke prirode s ciljem uticaja na birače i njihovu volju na predstojećim izborima ili promocije Demokratske fronte. Predlaže Apelacionom odjelu Suda BiH da žalbu uvaži i Odluku vrati CIK na ponovno razmatranje i odlučivanje.

U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu. 

Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine (u daljem tekstu CIK BiH) dana 17.07.2024. godine putem e-maila ... primila prijavu sa dokazima o preuranjenoj izbornoj kampanji na društvenoj mreži Facebook objavnom na profilu Sanela Kajana.
Prihvatajući prijavu kao inicijativu za postupanje po službenoj dužnosti, CIK BiH zatražila je izjašnjenje od političkog stranke Demokratska fronta-DF, kao i od Sanela Kajana. Nakon uvida u kompletan spis predmeta i dostavljeni screenshot objave sa društvene mreže Facebook, te datog izjašnjenja, Centralna izborna komisija BiH donijela je osporenu odluku o utvrđenoj odgovornosti žalioca jer je putem društvene mreže Facebook na stranici pristalica ove stranke Sanel Kajan, aktuelni zastupnik u Zastupničkom domu Parlamenta Federacije BiH, vršio preuranjenu izbornu kampanju, čime su prekršena pravila ponašanja u izbornom periodu iz člana 7.1 Izbornog zakona BiH.

Cijeneći pravilnost i zakonitost pobijane odluke CIK BiH, apelaciono vijeće je utvrdilo da je donesena nakon uvida u spis predmeta i da je na utvrđeno činjenično stanje pravilno primjenjeno materijalno pravo.

 
Prije svega u pobijanoj odluci cijenjena je odredba člana 1.1 a stav 1. tačka 8)  Izbornog zakona (Sl. glasnik BiH br. 23/01 sa izmjenama) koja propisuje da preuranjena kampanja predstavlja svaki oblik radnji iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Kada se cijeni da je odredbom tačke 7) citiranog člana propisano da period izborne kampanje počinje 30 dana prije otvaranja biračkih mjesta i završava 24 sata prije otvaranja biračkih mjesta, tokom kojeg perioda subjekti na zakonom utvrđen način upoznaju birače i javnost sa programima i kandidatima za predstojeće izbore, nesumnjivo da svaka promocija političke stranke i kandidata prije zakonom propisanog perioda je preuranjena pa tako i objava na Facebook stranici pristalice žalitelja od 19.06.2024. godine, pod uslovom da sadržaj objave ima karakter izborne kampanje. 
Citirana odredba pod izbornom kampanjom podrazumjeva upoznavanje birača i javnosti sa programom i kandidatima. 
Suprotno shvatanju žalioca, predmetna objava na Facebook stranici Sanela Kajana...“ Nadam se da ste svjesni situacije u Mostaru proteklih 20 godina. Hoas i apsolutna neodgovornost! Stranka na vlasti namjerno uništava istočni dio grada. Tome doprinose kroz svoje odluke, neprovođenje zakona, osporavanja ulaganja u taj dio Mostara...Lokalni „ lideri”  i [image: image1.jpg]


predsjednici ”su gledali samo svoju ličnu korist i dopustili da Mostar (istični dio) postane haos u svakom smislu. Teško je sada to u potpunosti popraviti, ali moramo! Trebamo vratiti grad!..Otvoreno ću lobirati za one za koje smatram da mogu Mostar povući naprijed! Da nisu šutljivi dizači ruku! Da vole Mostar! Da vole Bosnu i Hercegovinu! I da imaju svoj stav! Budimo odgovorni. Vratimo Grad!, predstavlja preuranjenu izbornu kampanju, na način da na društvenoj mreži Facebook kritikuje stranke koje učestvuju u vlasti u Mostaru, te da će lobirati za one kandidate koju mogu doprinijeti boljem stanju u Gradu Mostaru, a sve sa ciljem uticaja na birače i njihovu volju na predstojećim Lokalnim izborima 2024. godine.

Nije osnovan ni navod podnositelja žalbe „da Sanel Kajan u momentu objavljivanja spornog teksta nije bio kandidat bilo kojeg političkog subjekta, niti su organi Demokrtaske fronte donijeli odluku, da bi Kajan eventualno mogao biti kandidat na Lokalnim izborima 2024. godine, i da u momentu objavljivanja teksta Sanel Kajan nije ispunio Izbornim zakonom propisane uslove da bude kandidat, jer Demokratska fronta kandidatske liste nije predala, te Centralna izborna komisija BiH iste nije ovjerila, kao i da Sanel Kajan praktično nije mogao predstavljati bilo kojeg kandidata, jer isti u smislu Izbornog zakona, nisu postojali ”. Naime, nesporno je da u momentu podnošenja podneska CIK BiH nije ovjerila kandidate za učestvovanje na Lokalnim izborima 2024. godine, pa stoga nije niti mogla iz navedenih razloga utvrditi ličnu odgovornost imenovanog. Međutim, imajući u vidu da je utvrđeno kršenje navedene odredbe Izbomog zakona BiH od strane Sanela Kajana, aktuelnog zastupnika u Zatupničkom domu Parlamenta FBiH, dakle i pristalice političke stranke Demokratske fronte-DF, to je pravilno CIK BiH utvrdila odgovornost političke stranke Demokratska fronta-DF. 

Budući da odredba člana 7.1 Izbornog zakona zabranjuju preuranjenu izbornu kampanju putem elektronskih, onlajn i štampanih medija, putem društvenih mreža ili bilo kojeg oblika javnog oglašavanja kampanje, Centralna izborna komisija BiH pravilno je ocijenila da oglašavanje na društvenoj mreži na stranicama imenovanog pristalice žalitelja, kako u pogledu sadržaja objave, tako i u pogledu načina i vremena objavljivanja, ima elemente preuranjene izborne kampanje.
Vođenjem preuranjene izborne kampanje vrši se povreda odredbe člana 7.1 Izbornog zakona za koji prekršaj odgovara politička stranka i kada je počinjen od njenih pristalica, prema članu 19.9 stav 1. tačka 3) i stav 2. Izbornog zakona za koji zaprijećena kazna od 3.000,00 KM do 30.000,00 KM. 
Žalitelju je izrečena novčana kazna u propisanom rasponu i to u iznosu od 3.500,00 KM za koji ovo vijeće zaključuje da je pravilno odmjerena cijeneći da je žalitelj za istu povredu zakonskih odredbi kažnjem već 2 puta. Ukazivanje žalbe o neujednačenom odlučivanju Centralne izborne komisije BiH kod odmjeravanja visine novčane kazne vijeće nije moglo ispitati budući da navodi žalbe nisu konkretno ukazali na odluke iz kojih proizilazi nejednakost kod odlučivanja. 
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.

                                                                                     Predsjednik vijeća
                                                                                                Sudija
                                                                                         Maida Bikić
Sud Bosne i Hercegovine, Sarajevo, ul. Kraljice Jelene br. 88

